
 

 
 
 
 
 
 
 

 
 

ᓇᓗᓇᐃᖅᓯᔾᔪᑎᑦ ᑎᑎᖅᑲᑦ 
 

ᐱᓕᕆᐊᒃᓴᑦ ᐊᒃᑐᐊᓂᖃᖅᑐᑦ ᑲᑎᒪᕐᔪᐊᖅᑎᓪᓗᒋᑦ ᑲᑎᒪᔾᔪᑎᕕᓂᕐᓄᑦ  
 
 

ᑲᑎᒪᕐᔪᐊᖅᑎᓪᓗᒋᑦ ᑲᑎᒪᔾᔪᑎᕕᓂᐅᔪᑦ ᑎᑎᕋᖅᑕᐅᖃᑦᑕᖅᐳᑦ ᖃᐅᑕᒫᓐ ᐅᖃᖅᑕᐅᕙᓪᓕᐊᔪᑦ ᒪᓕᒐᓕᐅᕐᕕᖕᒥ 
ᑎᑎᕋᖅᑕᐅᕙᓪᓕᐊᓪᓗᑎᒃ.  ᑎᑎᕋᖅᑕᐅᖃᑦᑕᖅᑐᑦ ᐃᓄᒃᑎᑑᖓᓪᓗᑎᒃ ᐊᒻᒪ ᖃᓪᓗᓈᑎᑑᖓᓪᓗᑎᒃ.  ᓄᓇᕗᒥ 
ᒪᓕᒐᓕᐅᖅᑎᑦ ᑲᑎᒪᔾᔪᑎᕕᓂᖏᑦ ᐃᓚᒋᔭᐅᕗᖅ ᑎᓴᒪᓄᑦ ᒪᕐᕉᖕᓂᒃ ᐅᖃᐅᓰᖕᓂᒃ ᐊᑐᕐᖢᑎᒃ ᑎᑎᕋᖅᐸᒃᑐᓄᑦ 
ᑲᑎᒪᔾᔪᑎᕕᓂᕐᓂᒃ ᑲᓇᑕᒥ, ᐊᓯᖏᑦ ᐅᑯᐊ ᑎᑎᕋᖃᑦᑕᖅᑐᑦ ᒪᕐᕉᖕᓂᒃ ᐅᖃᐅᓰᖕᓂ ᐊᑐᕐᖢᑎᒃ, ᑲᓇᑕᒥ 
ᐱᖁᔭᓕᐅᕐᕕᒡᔪᐊᖅ, ᐱᖁᔭᒃᓴᓂᒃ ᕿᒥᕐᕈᔨᑦ ᑲᑎᒪᔨᖏᓐᓄᑦ ᐊᒻᒪ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᓂᐅ 
ᐳᕋᓐᓱᕕᖕᒥ. 
 
ᑲᑎᒪᕐᔪᐊᖅᑎᓪᓗᒋᑦ ᑲᑎᒪᔾᔪᑎᕕᓂᐅᔪᑦ Hansard−ᒥᒃ ᑕᐅᔭᐅᓕᓚᐅᖅᓯᒪᔪᑦ ᑯᐃᓐ ᓄᓇᖁᑎᖏᓐᓂ ᖃᐅᑕᒫᓐ 
ᑎᑎᕋᖅᑕᐅᕙᓪᓕᐊᖃᑦᑕᖅᑎᓪᓗᒋᑦ ᑲᑎᒪᕐᔪᐊᖅᑎᓪᓗᒋᑦ ᑕᐅᕙᓂ ᐱᖁᔭᓕᐅᖅᑎᕐᔪᐊᖏᑦ.  ᑕᐃᑦᓱᒪᓂ 
ᒐᕙᒪᓕᕆᓂᕐᒧᑦ ᐋᖅᑭᒋᕆᔨᐅᔪᖅ William Cobbett ᓴᖅᑭᑎᓚᐅᖅᓯᒪᔪᖅ ᑯᐃᓐ ᓄᓇᖓᓐᓂ 
ᑲᑎᒪᔾᔪᑎᕕᓂᕐᓂᒃ ᓯᕗᓪᓕᖅᐹᑦᑎᐊᕐᒥ 1810−ᖑᑎᓪᓗᒍ, ᑭᓯᐊᓂᓕ ᓂᐅᕐᕈᑎᒋᓕᓚᐅᖅᓯᒪᔭᖏᑦ ᑭᖑᕐᖓᒍᑦ 
Hansard−ᒥᒃ ᐊᑎᕈᓯᖃᖅᑐᓄᑦ ᐃᓚᒌᓄᑦ,  ᑎᑎᕋᖅᑎᐅᔪᑦ ᑯᐃᓐ ᓄᓇᖓᓐᓂ ᐱᖁᔭᓕᐅᕐᕕᔪᐊᕐᒥ.  ᑖᒃᑯᐊ 
ᐃᓚᒌᑦ ᐊᑎᕈᓯᖃᖅᑐᑦ Hansard−ᒥᒃ ᑎᑎᕋᖃᑦᑕᓚᐅᕋᓗᐊᖅᑎᓪᓗᒋᑦ ᕿᓚᒻᒥᐅᔪᖅ ᑲᑎᒪᔾᔪᑎᕕᓂᕐᓂᒃ 
ᐊᕐᕌᒍᖓᓂᑦ  1812 ᑎᑭᓪᓗᒍ 1888, ᐅᓪᓗᒥᒧᑦ ᑎᑭᓪᓗᒍ ᑖᒃᑯᐊ ᑲᑎᒪᔾᔪᑎᕕᓂᐅᔪᑦ ᓱᓕ ᑕᐃᔭᐅᕗᑦ 
ᖃᓪᓗᓈᑎᑐᑦ Hansard−ᒥᒃ. 
 
ᐅᓪᓛᑕᒫᓐ ᑲᑎᒪᕐᔪᐊᕐᓇᐅᑎᓪᓗᒍ, ᒪᓕᒐᓕᐅᖅᑎᑦ ᑐᓂᔭᐅᖃᑦᑕᖅᑐᑦ "ᑐᖑᔪᖅᑕᓂᒃ" ᑎᑎᕋᖅᓯᒪᔪᓂᒃ 
ᑲᑎᒪᔾᔪᑎᕕᓂᕐᓂᒃ. ᑖᒃᑯᐊ ᑎᑎᕋᖅᑕᐅᒃᑲᓐᓂᖅᓯᒪᖏᑦᑐᑦ ᐃᑉᐸᒡᓴᖓᓂ ᑲᑎᒪᔾᔪᑎᕕᓂᐅᔪᑦ.  
ᑎᑎᕋᖅᑕᐅᓯᒪᓪᓗᑎᒃ ᑐᖑᔪᖅᑕᒥ ᑎᑎᕋᕐᕕᒃᓴᕐᒥ ᓇᓗᓇᐃᒃᑯᑕᐅᓪᓗᓂ ᑭᖑᓪᓕᖅᐹᒥ 
ᐋᖅᑭᒡᑕᐅᓯᒪᖏᓐᓂᖏᓐᓂᒃ ᑲᑎᒪᔾᔪᑎᕕᓂᐅᔪᑦ. ᑲᑎᒪᔨᐅᖃᑕᐅᔪᑦ ᑕᒻᒪᖅᓯᒪᓂᖏᓐᓂᒃ ᐋᖅᑭᒡᓱᐃᔪᓐᓇᕐᖢᑎᒃ, 
ᐱᖃᓯᐅᑎᓪᓗᒍ ᐊᑎᖏᑦ ᓂᕈᐊᖅᑎᒋᔭᖏᑕ ᑎᑎᕋᑦᑎᐊᖅᓯᒪᖏᑎᓪᓗᒋᑦ ᐊᒻᒪ ᐅᖃᐅᓯᕆᔭᖏᑦ ᑎᑎᕋᖅᓯᒪᔪᑦ 
ᐋᖅᑭᑦᑎᐊᖅᓯᒪᖁᓪᓗᒋᑦ, ᑎᑎᕋᖅᓯᒪᓂᖏᑎᒍᑦ ᐅᕝᕙᓗ ᑐᓵᔨᒧᑦ ᑕᒻᒪᖅᑕᐅᓯᒪᔪᑦ ᐋᖅᑭᒡᑕᐅᖁᓪᓗᒋᑦ. 
ᑲᑎᒪᔨᐅᖃᑕᐅᔪᑦ ᓱᕐᕋᒃᓯᔭᕆᐊᖃᖏᑦᑐᑦ ᐃᓗᓕᕆᔭᖏᓐᓂᒃ ᐅᖃᓚᐅᖅᑕᖏᑕ ᑎᑎᕋᖅᓯᒪᔪᓂ. 
 
ᑲᑎᒪᔾᔪᑎᕕᓂᖏᑦ ᒪᓕᒐᓕᐅᖅᑎᑦ ᑐᓂᐅᖅᑲᖅᑕᐅᖃᑦᑕᖅᐳᑦ ᐊᒃᓱᑲᓪᓚᒃ ᓄᓇᕗᑦ ᒐᕙᒪᒃᑯᖏᑕ 
ᐱᓕᕆᕕᖏᓐᓄᑦ  ᐊᒻᒪ ᐊᑐᐃᓐᓇᕈᖅᑕᐅᖃᑦᑕᕐᒥᔪᑦ  ᑕᖅᑲᒃᑯᓄᖓ ᐊᑐᕐᖢᑎᒃ ᒪᓕᒐᓕᐅᖅᑎᑦ ᑲᑎᒪᔨᖏᑕ 
ᖃᕆᑕᐅᔭᒃᑯᑦ ᑐᑭᓯᒋᐊᕐᕕᖓᑕ ᐱᑐᒡᕕᐊᓂᒃ.  ᑐᓴᒐᒃᓴᓕᕆᔨᒃᑯᑦ ᐱᕙᓪᓕᐊᔪᓕᕆᔨᑦ ᐅᖃᐅᓯᖃᒐᔪᒃᑐᑦ 
ᒪᓕᒐᓕᐅᖅᑎᐅᖃᑕᐅᔪᑦ ᐅᖃᐅᓯᕆᓚᐅᖅᑕᖏᓐᓂᒃ ᑲᑎᒪᔾᔪᑎᕕᓂᕐᓂᓐᖔᖅᑐᓂᒃ ᐱᕙᓪᓕᐊᔪᓕᕆᓪᓗᑎᒃ 
ᐅᖃᐅᓯᖃᓕᕌᖓᑕ ᐊᒃᑐᐊᓂᖃᖅᑐᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  ᒪᓕᒐᓕᐅᕐᕕᖕᒥ ᐅᖃᓕᒫᒐᖃᕐᕕᒃ 
ᑲᒪᒋᔭᖃᖅᑐᖅ ᓄᐊᑦᑎᓂᕐᒥᒃ ᓄᓇᕗᒥ ᒪᓕᒐᓕᐅᖅᑎᑦ ᑲᑎᒪᔾᔪᑎᕕᓂᖏᓐᓂᒃ ᐱᓯᒪᒃᓯᖅᑐᑦ ᐱᒋᐊᕐᓗᒍ ᐄᑉᐳ 1, 
1999−ᓂᓴᕐᓂᑦ. 
 
ᑲᑎᒪᔾᔪᑎᕕᓂᑦ ᐊᑑᑎᖃᖅᑐᒃᑯᑦ ᓴᓇᕐᕈᑎᒋᔭᐅᕗᑦ ᑲᑎᒪᔨᐅᖃᑕᐅᔪᓄᑦ ᐊᑐᖅᑕᐅᖃᑦᑕᕐᒪᑕ 
ᑐᓴᐅᒪᑎᑦᑎᔾᔪᑕᐅᓪᓗᑎᒃ ᓂᕈᐊᖅᑕᐅᒪᕕᖏᓐᓂᒃ ᖃᓄᐃᓕᐅᓕᕐᒪᖔᑕ ᒪᓕᒐᓕᐅᖅᑎᑦ ᑲᑎᒪᔨᖏᑦ. 
 


